
zelatan 
Belgie Barst! 

«Belgika pikutara!», nolabait neder-
landerazko esaera hori euskaratze-
kotan. Horixe da flandretar separatisten 
oihua. Estatu federala eraikitzerakoan 
lege-aldakuntza sakonak bideratzen 
diren une honetan, inoiz baino ahulago 
ageri da «belgikartasuna»; eta sekula 
baino sakonago, flandretarren eta walo-
niarren arteko arroila. 

Hori azaldu nahiz, ar t ikulu luze bat 
argitara berri du «Le Monde Diploma-
tique» hilabetekariak (418. 1989ko ur-
t a r r i l e k o a ) , C . B r a e k s m a n e t a 
C. Bricman kasetarien sinaduraz. 

Bi hauek, frantses hizkeraren poli
semia zornatsuan harrapaturik, «na-
zioa» eta «Estatua» nahasten dituzte 
etengabe (dena zaie «nation», jakina). 
Eta ez dut uste problema erruz argitu 
dutenik. 

Baina gogoratzen dituzten gertakari 
adierazgarriak hor daude. Hizkuntz bi-
tasuna azkartu ahala, belgikar sendi-
mendua suntsitu egin da. Waloniarrek 
Paris aldera begiratzen dute, eta flan-
dretarrek Amsterdam aldera. 

Adibidez, oso gaizki ikusten dute 
flandretarrek Mobutu koronelaren go-
bernua (Zaire-koa) , Congo-ohian); 
askoz okerrago waloniarrek eta fran-
tsesek baino. Eta, bigarren adibidea, 
1981an Mitterrand lehendakari gertatu 
zenean, frantsesdunak irten ziren ka-
lera, pozarren, «on a gagné» oihukatuz. 
Flandretarrak ez ziren mogitu. 

Alderantziz, waloniarren artean 
Hego-Afrika-ko «afrikaaner» gobernu 
arrazakoia defenditzera inor gutxi au-
sartzen delarik, flandretarren artean 
erruz. Hego-Afrikan agintari daudenak 
nederlanderaz mintzo diren «lengu-
suak» direla-ta, «konprentsio» zaba-
lagoa dago Botha-rekiko. «Protea» el-
kartea, flandretarren gainean eraikia 
da, gutxi gora-behera. 

Haraino joan gabe: Iparraldeko ikas-
tolek, Flandrian aurkitu dute diru-la-
guntza, ez Walonian, 

Estatu bakar bat eraiki baita Bel-
gikan; baina osatzen duten bi nazioak, 
beren kulturan eta sendikera berezian, 
tinko daudelarik. 

Bestela esanda, egiazko nazioak ez 
baititu Estatu berdintzaileak nahi be-
zain aisa batzen eta suntsitzen. 

